
Varðar: Ósk um að vinna óverulega breytingu á aðalskipulagi Ísafjarðarbæjar 
2008-2020 vegna færslu Bolungarvíkurlínu 1 

Landsnet óskar hér með eftir heimild sveitarfélagsins til að hefja vinnu við breytingu á Aðalskipulagi 

Ísafjarðar 2008-2020. Landsnet telur að breyting á aðalskipulagi sé óveruleg, í samræmi við 2 mgr. 36. 

gr. skipulagslaga nr 123/2010, þar sem breytingin felur í sér að Bolungarvíkurlínu 1 er hnikað til 

vesturs á um 2.250 m kafla, mest um 400 m, á skipulagsuppdrætti. Umfang og skilmálar fyrir línuna 

breytast ekki að öðru leyti. Meðfylgjandi er gátlisti Skipulagsstofnunar fyrir mat á því hvort breyting á 

aðalskipulagi geti talist óveruleg. 

Nú telur Landsnet þörf á að færa Bolungarvíkurlínu 1 á stuttum kafla. Forsenda færslunnar að auka 

afhendingaröryggi á svæðinu. Bolungarvíkurlína 1 liggur að hluta til um krefjandi og hálent svæði þar 

sem vænta má mikils álags frá vindi og ísingu. 

 
Mynd 1 Hluti sveitarfélagsuppdráttar Aðalskipulags Ísafjarðarbæjar 2008-2020 sem sýnir legu BL1 

Lega Bolungarvíkurlínu 1 á sveitarfélagsuppdrætti aðalskipulags fylgir núverandi legu hennar, sjá 

mynd 1. Samkvæmt valkosti um tilfærslu línunnar er mesta hliðrun frá núverandi línustæði um miðja 

vegu, um 400 m, og fer jafnt minnkandi til beggja átta. Það kallar á breytingu á sveitarfélagsuppdrætti 

Aðalskipulags Ísafjarðarbæjar 2008-2020.  

Við undirbúning verkefnisins voru skoðaðir valkostir um legu línunnar. Niðurstaða valkostagreiningar er 

að valkostur 4 sé best til þess fallinn að skila þeim ávinningi sem sóst var eftir varðandi kostnað, 

afhendingaröryggi og er líklegur til að minnka ótiltæki línunnar. Nánar má lesa um valkostagreiningu í 

viðauka, sem er kafli úr tilkynningu til ákvörðunar um matsskyldu sem nú hefur verið send til 

Skipulagsstofnunar. Breytingin er í samræmi við stefnu aðalskipulags um að afhendingaröryggi raforku 

sé forgangsatriði í sveitarfélaginu.  

 
Virðingarfyllst, 

 

 

 Anna Sigga Lúðvíksdóttir 

Verkefnastjóri undirbúnings framkvæmdar 

Landsnet 

Viðauki: Valkostagreining – kafli úr tilkynningu til ákvörðunar um matsskyldu 

Við undirbúning framkvæmdar var unnin ítarleg valkostagreining á útfærslu styrkingar línunnar [1]. 

Skoðaðir voru sex valkostir línukafla um Hestakleif, þar af var einn núll kostur þ.e. engar framkvæmdir.  

  

Mynd 2 Valkostir um styrkingu Bolungarvíkurlínu 1.  

Blátt sýnir núverandi línu, bleikt sýnir valkost 1, gult sýnir valkost 2, appelsínugult sýnir valkost 3, rautt sýnir valkost 4,         
grænt sýnir valkost 5. 

Valkostur 1 felur í sér endurbyggingu loftlínu á um 550 m kafla á suðurhluta (Mynd 2). Valkosturinn 

færir línuna að hluta til fjær brekku þar sem snjósöfnun er mikil. Valkostur 1 er ekki talinn raunhæfur þar 

sem færslan er takmörkuð og óljóst er hvort hann bæti rekstraröryggi línunnar að miklu marki þar sem 

hann leysir ekki úr því vandamáli sem ísing og vindur valda í rekstri línunnar. 

Valkostur 2 felur í sér endurbyggingu á 600 m kafla á norðurhluta sem jarðstrengur meðfram slóða 

(Mynd 2). Lagning jarðstrengs á þessum kafla er líkleg til að leysa vandamálin sem hljótast af ísingu og 

snjósöfnun. Valkosturinn er þó ekki talinn raunhæfur þar sem ekki er hægt að mæla með því að vera 

með óyfirbyggða jarðstrengsenda uppi í þessari hæð yfir sjávarmáli þar sem álag er svona mikið og 

aðgengi að vetrarlagi mjög erfitt. 

Valkostur 2A felur í sér lengri jarðstreng, eða endurbygging á 4-5 km löngum kafla sem jarðstrengur 

(Mynd 2). Strengurinn myndi þá ná niður af háfjallinu en sökum bratta á báðum hliðum yrði strenglögn 

mjög erfið og kostnaðarsöm. Þó svo þetta yrði gert væru strengendavirkin eftir sem áður í talsverðri hæð 

(~ 300 m.y.s. norðanmegin og ~ 500 m.y.s. sunnan-megin) í erfiðum aðstæðum að vetrarlagi. Erfitt yrði 

að útfæra strengleið niður af Hestakleif að norðanverðu sökum bratta. Valkosturinn er því ekki talinn 

raunhæfur.  

Valkostur 2B felur í sér lengri jarðstreng en aðrir kostir, eða endurbygging á um 8.200 m löngum kafla 

sem jarðstrengur (Mynd 2). Þessi kostur myndi byrja við gamla veginn um Botnsheiði og enda norðar í 

minni hæð yfir sjó, nánar tiltekið í um 100 m.y.s. Syðri strengendinn á Botnsheiði yrði í mikilli hæð yfir 

sjó, eða um 440 m.y.s. Valkosturinn yrði líkt og valkostur 2A mjög kostnaðarsamur þar sem strengleiðin 

liggur um mjög erfitt land þar sem landslag og jarðvegsaðstæður eru krefjandi. Vegna kostnaðar og 

annarra þátta er ekki mælt með þessum valkosti.  

Valkostur 2C felur í sér kost þar sem öll loftlínan yrði aflögð og jarðstrengur lagður í hennar stað, þ.e. 

endurbygging á um 24.300 m kafla milli Breiðadals og Bolungarvíkur sem jarðstrengur (Mynd 2). Þessi 

valkostur er ekki talinn raunhæfur en reikna má með að kostnaður við hann yrði á annan milljarð króna. 

Valkostur 3 felur í sér endurbyggingu loftlínu á 1.050 m kafla austar og hærra (Mynd 2). Færsla á línunni 

til norðausturs hærra í landið, væri fyrst og fremst til þess fallin að sleppa við mestu snjóþyngslin á 

línuleiðinni. Línan yrði eftir sem áður og jafnvel enn frekar útsett fyrir mikilli skýjaísingu. Hætt er við að 

erfitt yrði að komast niður af háfjallinu í einu til tveimur höfum og því nauðsynlegt að reisa stæður í 

brekkunum að norðanverðu á leið aftur inn í gömlu línuleiðina. Þessi valkostur er ekki talinn skila þeim 

ávinningi sem sóst er eftir, þ.e. að minnka ótiltæki línunnar. 

Valkostur 4 felur í sér endurbyggingu loftlínu á 2.250 m kafla um Svarthamrahvilft (Mynd 2). Línan yrði 

endurbyggð vestar og mun neðar í landinu. Línan kæmi til með að liggja vestur undir hamrabelti yfir á 

smáhæð í landinu í sunnanverðri Svarthamrahvilft þaðan sem línan færi í einu löngu hafi (585 m) upp á 

brún ofan við hvilftina. Þessi leið myndi stytta verulega þann kafla línunnar sem lægi í mikilli hæð. Ekki 

er gert ráð fyrir vandræðum vegna snjósöfnunar á þessum hluta háfjallsins en búast má við að skýjaísing 

sé ekki að ráði minni en á núverandi línuleið, en á móti kemur að í þessari lausn er ísingarkaflinn mjög 

stuttur eða um 160 m. Snjóflóðahætta er til staðar í Svarthamrahvilft sem hefur áhrif á útfærslu valkostar, 

sjá nánar umfjöllun í kafla 4.1.4 um náttúruvá. 

Með tilliti til kostnaðar, afhendingaröryggis og hvort valkosturinn skili þeim ávinningi sem sóst er eftir,  

þ.e. að minnka ótiltæki línunnar, var það niðurstaða valkostagreiningar að vinna áfram með valkost 4. Í 

þessari tilkynningu er byggt á forsendum hans. 

Valkostur 5 felur í sér endurbyggingu loftlínu á 5.950 m kafla um ofanverðan Seljalandsdal og 

Heiðarskarð (Mynd 2). Þessi leið er talsverð lenging og ýmsar áskoranir á leiðinni. Þá má telja líklegt að 

andstaða sé við lagningu loftlínu um ofanverðan Seljalandsdal, skammt ofan við skíðasvæði Ísfirðinga. 

Valkosturinn er ekki talinn raunhæfur. 

Núllkostur felur í sér að ekki verður farið í framkvæmd. Líkt og fjallað hefur verið um í kafla 2 um 

forsendur framkvæmdar er ekki talið raunhæft að aðhafast ekkert. Nauðsynlegt er að auka 

afhendingaröryggi raforku á þessu svæði. Núllkostur er notaður sem grunnviðmið við mat á áhrifum 

framkvæmdar á umhverfið. 

Mynd 3 Aðrar útfærslur af valkosti 2 um styrkingu Bolungarvíkurlínu 1.  

 


